
BASHKËPUNIMI NË KRYERJEN E VEPRËS PENALE1 

 

Abstrakt 

 

Bashkëpunimit në kryerjen e veprës penale i kushtohet një vëmendje e posaçame në të 

drejtën penale bashkëkohore, ngase, në kryerjen e veprës penale marrin pjesë dy ose më shumë 

presona. Si rezultat i kësaj, edhe paraqiten situata, kur duhet që të përcaktohet në mënyrë të 

qartë roli dhe kontributi i secilit pjesëmarrës, në mënyrë që më pastaj, të përcaktohet edhe 

përgjegjësia penale dhe të bëhet individualizimi i dënimit. Poashtu, në praktikën tonë 

gjyqësore, kemi mjaft raste kur në kryerjen e veprave penale, mandje edhe veprave shumë të 

rënda penale, marrin pjesë dy ose më shumë persona, me role të njejtë apo të ndryshme. 

 

Fjalët kyçe: Bashkëpunimi, bashkëkryerja, shtytja, ndihma, bashkimi kriminal, 

marrëveshja për të kryer vepër penale, vepra penale, kryerësi. 

 

1. Shqyrtime të përgjithshme  

 

Bashkëpunimi në kryerjen e veprës penale nënkupton rastet kur në kryerjen e veprës 

penale marrin pjesë dy ose më shumë persona, kurse, personat me veprimin ose mosveprimin 

e të cilëve është kryer vepra penale quhen bashkëpuntorë. Ose, bashkëpunimi nënkupton 

kryerjen e veprës penale nga dy ose më shumë persona me marrëveshje ndërmjet tyre.2  

Bashkëpunimit në të drejtën penale i kushtohet një rëndësi e posaçme, për faktin se kur 

vepra penale kryhet me pjesëmarrjen e shumë personave, është shumë më e rrezikshme se në 

rastet kur kryhet vetëm nga një person.3 

  Pjesëmarrja e dy apo më shumë personave në kryerjen e veprës penale, para të drejtës 

penale shtron një varg çështjesh që duhen zgjidhur dhe ato kanë të bëjnë me përcaktimin e rolit 

dhe kontributit të çdo bashkëpunëtori në kryerjen e veprës penale, si dhe me përcaktimin e 

përgjegjësisë penale të tyre.   

                                                           
1 Ky punim është hartuar për bashkëpunëtorët profesional dhe zyrtarët ligjor që do të marrin pjesë në trajnimet që 

do të mbahen në Akademinë e Drejtësisë në Prishtinë gjatë viteve 2022 dhe 2023. 
2 SHALA, AFRIM: Hyrje në të drejtën penale, Botimi i katërt, Gjilan, 2019, f. 167; ELEZI, ISMET; KAÇUPI, SKËNDER; 

HAXHIA, MAKSIM: Komentar i Kodit Penal të Republikës së Shqipërisë, Pjesa e Përgjithshme, Tiranë, 2004, f. 

176. 
3 SALIHU, ISMET; ZHITIJA, HILMI; HASANI, FEJZULLAH: Kodi Penal i Republikës së Kosovës, Komentar, Botimi 

I, Prishtinë, 2014, f. 143. 

Bashkëpunimi është një institucion i së drejtës penale i cili rregullohet me dispozitat e 

pjesës së përgjithshme të Kodit Penal të Republikës së Kosovës,4 mirëpo, për shkak të 

rrezikshmërisë më të madhe, edhe në pjesën e posaçme të KPRK-së, gjenden disa dispozita 

ligjore të cilat i referohen këtij institucioni.   

Për t’u konsideruar se ekziston bashkëpunimi në kryerjen e veprës penale, midis 

pjesëmarrësve duhet të ndodhë një lidhje e caktuar objektive dhe subjektive.5 

Lidhja objektive qëndron në atë se secili bashkëpunëtor duhet të ndërmarrë ndonjë 

veprim, me të cilin kontribon në kryerjen e veprës penale, kurse lidhja subjektive qëndron në 

atë se të gjithë bashkëpunëtorët duhet të jenë të vetëdijshëm se në  kryerjen e veprës penale të 

caktuar do të marrin pjesë apo veprojnë së bashku në mënyra të ndryshme. 

Në nenet 31 deri 35 të KPRK-së janë të parashikuar këto forma të bashkëpunimit :  

1) Bashkëkryerja,  

2) Shtytja,  

3) Ndihma,   

4) Bashkimi kriminal dhe  

5) Marrëveshja për të kryer vepër penale.  

Personat që marrin pjesë dhe veprojnë në këto pesë forma të bashkëpunimit quhen 

bashkëkryerës, shtytës, ndihmës, organizatorë ose anëtarë të bashkimit kriminal, si dhe 

persona që janë marrë vesh për të kyer vepër penale.   

Këto pesë forma të bashkëpunimit, për shkak të veçorive të tyre mjaft të rëndësishme, 

në shkencën e së drejtës penale ndahen në bashkëpunim në kuptimin e gjerë dhe në 

bashkëpunim në kuptimin e ngushtë. 

Në bashkëpunim në kuptimin e gjerë bëjnë pjesë të gjitha llojet e bashkëpunimit, që 

njihen në të drejtën tonë penale (bashkëkryerja, shtytja, ndihma, bashkimi kriminal dhe 

marrëveshja për të kryer vepër penale), ndërsa, në bashkëpunim në kuptimin e ngushtë, bëjnë 

pjesë vetëm shtytja, ndihma, bashkimi  kriminal dhe marrëveshja për të kryer vepër penale. 

 

2. Bashkëkryerja 

 

Sipas nenit 31 të KPRK-së, bashkëkryerja ekziston nëse dy apo më shumë persona së 

bashku kryejnë veprën penale duke marrë pjesë në kryerjen e veprës penale ose thelbësisht 

duke i kontribuar kryerjes së saj në ndonjë mënyrë tjetër. Me fjalë tjera, bashkëkryerja ekziston 

nëse dy apo më shumë persona, duke marrë pjesë në veprimin e kryerjes ose në ndonjë mënyrë 

tjetër, kryejnë së bashku veprën penale. Nga kjo rezulton se për të konsideruar se ka ndodhur 

bashkëkryerja, si formë e bashkëpunimit, duhet që dy apo më shumë persona të kenë marrë 

pjesë në veprimin e kryerjes së veprës penale. P.sh. dy ose tre persona shtijnë me armë në 

drejtim të personit tjetër dhe kështu kryejnë veprën penale të vrasjes, apo dy ose më shumë 

persona së bashku e kryejnë veprën penale të vjedhjes së rëndë.6 

                                                           
4 Kodi Penal i Republikës së Kosovës, nr.06/L-074, i datës 23 nëntor 2018 (Në tekstin e mëtejmë: KPRK). 
5 SALIHU, ISMET: E drejta penale, Pjesa e përgjithshme, Prishtinë, 2010, f. 378. 
6 SHALA, AFRIM: Vepra e cituar, f. 169. 

Në dispozitën e lartcekur ligjore është parashikuar se secili bashkëkryerës është 

përgjegjës dhe do të dënohet me dënimin e parashikuar për veprën penale të kryer. Në këtë 

rast, bashkëkryesi përgjigjet penalisht brenda kufijve të dashjes apo të pakujdesisë së tij.7 Nga 

kjo dispozitë ligjore rezulton se bashkëkryesit në kryerjen e veprës penale mund të veprojnë 

me forma të ndryshme të fajit dhe është e mundur që njëri të veprojë me dashje direkte, kurse 

tjetri me dashje eventuale. Poashtu, është e mundur që te njëri bashkëkryes të ekzistojë dashja, 

kurse te tjetri pakujdesia. Pra, përgjegjësia penale dhe dënimi përcaktohen veçmas për secilin 

bashkëkryerës, varësisht prej formës së fajit me të cilin kanë vepruar dhe varësisht se sa kanë 

kontribuar në kryerjen e veprës penale.   

Në nenin 36, paragrafi 3. të KPRK-së, është parashikuar se rrethanat personale, 

përfshirë marrëdhëniet dhe cilësitë të cilat mund të rezultojnë në përjashtimin nga përgjegjësia 

penale, lirimin nga dënimi, ekzistimin e formave të rënda apo të lehta të veprës penale ose që 

ndikojnë në përcaktimin e dënimit, mund të merren parasysh vetëm ndaj personit për të cilin 

vlejnë. Nëse rrethanat personale të cilat ndërlidhen me kryesin kanë ndikim në zbutjen ose 

ashpërsimin e dënimit dhe këto rrethana konstituojnë element të veprës penale, bashkëkryesi, 

shtytësi ose ndihmësi është përgjegjës për dënimin e paraparë për vepër penale kur ai ka ditur 

për këtë rrethanë, edhe nëse nuk ka pasur lidhshmëri me të. 

 

3. Shtytja  

 

 Shtytja, si formë e bashkëpunimit është rregulluar me nenin 32 të KPRK-së. Sipas 

paragrafit 1. të këtij neni, kushdo që me dashje e shtyt tjetrin të kryejë vepër penale, dënohet 

sikurse ai ta kishte kryer atë vepër penale, nëse vepra penale është kryer. Pra, siç shihet në këtë 

dispozitë ligjore nuk është përcaktuar nocioni i shtytjes, si formë e bashkëpunimit. Mirëpo, në 

teorinë e së drejtës penale, shtytja përkufizohet si ndërmarrje e veprimeve të atilla me të cilat 

te personi tjetër me dashje shkaktohet ose forcohet vendimi për të kryer veprën penale.8 

Nga ky përkufizim rezulton se shtytja mund të kryhet në rastet kur ndaj një personi, i 

cili fare nuk ka ndërmend të kryejë vepër penale dhe me veprime të caktuara ndikohet që të 

formojë vendimin (të vendosë) të kryejë vepër penale. Ndërsa, si formë tjetër e shtytjes, 

konsiderohet rasti kur personi tjetër e ka ndërmend të kryejë vepër penale, por ai ende nuk ka 

vendosur definitivisht, përkatësisht kur vendimi i tij është i luhatshëm apo ende është në 

mëdyshje nëse do ta kryejë ose jo veprën penale dhe nëse personi tjetër me veprimet e tij 

ndikon që vendimi i tij të forcohet, të vendosë për të kryer vepër penale. Te kjo formë e shtytjes, 

iniciativa për të kryer veprën penale nuk fillon nga shtytësi. Lidhur me këtë, shtytja 

konsiderohet se ekziston edhe në rastet kur personi ka hartuar planin për të kryer veprën penale, 

mirëpo, ende nuk ka vendosur për ta realizuar atë plan. Nëse ndonjë person e shtyt tjetrin, i cili 

tashmë ka vendosur për të kryer veprën penale, atëherë në të drejtën penale nuk konsiderohet 

                                                           
7 Neni 36, paragrafi 1. i KRPK. 
8 SALIHU, ISMET: Vepra e cituar, f. 389; KAMBOVCKI, VLLADO: E drejta penale, Pjesa e përgjithshme, Shkup, 

2007, f. 372. 

se është kryer shtytja, por në këto raste bëhet fjalë për të ashtuquajturën “shtytje të 

pasuksesshme“.  

Në KPRK, përveç nocionit, nuk përcakohen as mënyrat dhe mjetet me të cilat mund të 

kryhet shtytja. Mirëpo, në teorinë e së drejtës penale dhe në praktikën gjyqësore është 

përvetësuar pikëpamja se shtytja mund të kryhet me çdo lloj veprimi, me të cilin te tjetri mund 

të formohet apo të forcohet vendimi për të kryer veprën penale. Si veprime të shtytjes mund të 

konsiderohen, p.sh. veprimet me të cilat bindet tjetri, dhënia e dhuratës, insistimi për të kryer 

vepër penale, premtimi i dhuratës, lutja, kanosja, dhënia e këshillave, përqeshja për shkak të 

mosvendosmërisë, vënia në dijeni për të mirat që do të realizohen me kryerjen e veprës penale, 

etj.9  

Shtytja mund të ndërmerret nga një ose më shumë persona. Në rastet kur shtytja  

ndërmerret nga dy apo më shumë persona, kjo në teorinë e së drejtës penale quhet 

“bashkështytje”.   

Shtytja duhet të jetë e drejtuar ndaj personit të caktuar, si kryes i ardhshëm dhe me 

qëllim që të kryhet vepra penale e caktuar.10  

Shtytja mund të kryhet vetëm me dashje, si formë më e rëndë e fajësisë dhe një gjë e 

tillë është parashikuar në mënyrë shprehimore, në nenin 32 të KPRK-së. Pra, shtytësi duhet të 

jetë i vetëdijshëm se me veprimin e tij shtyt tjetrin të kryejë vepër penale dhe njëherësh 

dëshiron kryerjen e saj. Shtytja gjithherë është e drejtuar në kryerjen e një vepre penale të 

caktuar. Shtytësi, pra, është personi që dëshiron ose pranon realizimin e veprës penale të 

caktuar, me ndërmjetësimin e kryesit. 

Duhet theksuar se shtytja është e mundur të kryhet edhe nga pakujdesia, por kjo sipas 

KPRK-së nuk dënohet, përkatësisht nuk hyn në zonën kriminale. 

Sa i përket ndëshkimit të shtytësit, në nenin 32 të KPRK-së, është parashikuar se 

shtytësi dënohet për çdo lloj vepre penale sikur ta kishte kryer vetë veprën penale, pa marrë 

parasysh peshën e saj, me kusht që vepra penale të jetë kryer nën ndikimin e tij. Pra, që shtytësi 

të mund të ndëshkohet, kërkohet që kryesi ta ketë kryer veprën penale dhe siç është cekur më 

lart, shtytësi dënohet sikur ta kishte kryer vetë veprën penale.   

Në paragrafin 2. të nenit 32 të KPRK-së, është rregulluar çështja e ndëshkimit të 

shtytësit, në rastet kur vepra penale vetëm është tentuar që të kryhet. Sipas kësaj dispozite 

ligjore, kushdo që me dashje shtytë personin tjetër të kryejë vepër penale dënohet sikurse ta 

kishte kryer vet atë vepër penale nëse vepra penale është tentuar, por nuk është kryer. 

Ndërsa, në paragrafin 3. të nenit 32 të KPRK-së, është parashikuar se kushdo që me 

dashje shtytë personin tjetër të kryejë vepër penale të dënueshme me së paku 5 (pesë) vjet 

burgim dhe vepra penale as që është tentuar, shtytësi dënohet për tentativë. 

Për shkak të rrezikshmërisë shumë të madhe të disa veprave penale dhe natyrës 

specifike të tyre, në disa raste KPRK shtytjen e parashikon si vepër penale të posaçme apo të 

pavarur. Në pjesën e posaçme të KPRK-së, shtytja është parashikuar si vepër penale e posaçme 

në këto raste:   

                                                           
9 SHALA, AFRIM: Vepra e cituar, f. 172. 
10 SALIHU, ISMET: Vepra e cituar, f. 390. 

-  Shtytja për kryerjen e veprave terroriste;11 

-  Nxitja përçarjes dhe mosdurimit;12  

-  Shtytja për luftë agresive ose konflikt të armatosur;13  

-  Shtytja në vetëvrasje dhe ndihma në vetëvrasje;14  

-  Nxitja e akteve seksuale me premtim të rrejshëm të martesës;15 etj.   

Në këto raste, kur shtytja është parashikuar në ligj si vepër penale e posaçme, 

konsiderohet se vepra është kryer, pa marrë parasysh nëse ajo është kryer apo ka mbetur në 

tentativë. Në të gjitha rastet kur shtytja është parashikuar si vepër penale e posaçme, kryesi 

nuk do të gjykohet sipas dispozitave mbi bashkëpunimin, por do të gjykohet si për çdo vepër 

penale të pavarur.   

  

4. Ndihma 

 

Ndihma është ndërmarrje e veprimeve me të cilat një person ndihmon me dashje tjetrin 

për të kryer vepër penale. Në nenin 33, paragrafi 3. të KPRK-së, është parashikuar se kushdo 

që me dashje e ndihmon tjetrin të kryejë vepër penale dënohet me dënim më të butë.   

Në paragrafin 2. të nenit 33 të KPRK-së, është parashikuar se ndihma për të kryer një 

vepër penale përfshin, por nuk kufizohet në:  

- dhënien e këshillave ose udhëzimeve se si të kryhet vepra penale;  

- vënien në dispozicion të mjeteve për kryerjen e veprës penale;  

- krijimin e kushteve ose mënjanimin e pengesave për kryerjen e veprës penale; ose 

- premtimi paraprak se do të fshehë provat e kryerjes së veprës penale, kryesin apo 

identitetin e kryesit, mjetet e përdorura për kryerjen e veprës penale ose përfitimet që rrjedhin 

nga kryerja e veprës penale.  

Nga kjo dispozitë ligjore, shihet se ndihma si formë e bashkëpunimit mund të jetë 

ndihmë fizike dhe ndihmë psikike. 

Si ndihmë fizike mund të konsiderohen : vënia në dispozicion të kryesit mjetet për 

kryerjen e veprës penale dhe mënjanimi i pengesave për kryerjen e veprës penale.  

Si ndihmë psikike mund të konsiderohet : dhënia e këshillave ose e udhëzimeve si të 

kryhet vepra penale dhe premtimi paraprak se do të fshehë provat e kryerjes së veprës penale, 

kryesin apo identitetin e kryesit, mjetet e përdorura për kryerjen e veprës penale ose përfitimet 

që rrjedhin nga kryerja e veprës penale.   

Ndryshe nga shtytja, e cila për shkak të natyrës së saj mund të kryhet vetëm me veprim, 

ndihma mund të kryhet me veprim dhe me mosveprim. Ndihma, kosiderohet se kryhet me 

veprim në rastet kur ndihmësi duke ndërmarrë veprime aktive i ndihmon kryesit për të kryer 

veprën penale. Kurse, ndihma kryhet me mosveprim në ato raste kur personi nuk ndërmerr atë 

                                                           
11 Neni 165 i KPRK. 
12 Neni 141 i KPRK. 
13 Neni 156 i KPRK. 
14 Neni 177 i KPRK. 
15 Neni 233 i KPRK. 

veprim që ka qenë i detyruar që t’a ndërmarrë dhe në këtë mënyrë e ka ndihmuar tjetrin të 

kryejë vepër penale. P.sh. rojtari i ndonjë marketi, me qëllim që t’i ndihmojë tjetrit në kryerjen 

e veprës penale të vjedhjes, nuk e mbyll derën e marketit. 

Sa i përket kohës, ndihma jepet zakonisht para se të fillojë kryerja e veprës penale dhe 

kjo ndryshe quhet edhe ndihmë paraprake. Mirëpo, ndihma mund të kryhet edhe gjatë kohës 

së kryerjes së veprës penale, derisa nuk ka përfunduar vepra penale në kuptimin material. 

Veprimet që ndërmerren pasi të jetë kryer vepra penale nuk mund të konsiderohen si ndihmë, 

me kusht që të mos jenë premtuar më parë, para se të ketë filluar kryerja e veprës penale. 

Kështu, p.sh. do të konsiderohet si ndihmë nëse një person i premton tjetrit se pas kryerjes së 

veprës penale të vjedhjes, do ta fshehë kryesin dhe pasurinë e vjedhur. Në të kundërtën, nëse 

dikush e fsheh kryesin e veprës penale, edhe pse nuk i ka premtuar këtë më parë, atëherë një 

person i tillë do të përgjigjet si kryerës i posaçëm i veprës penale dhënia e ndihmës kryesve 

pas kryerjes së veprave penale.16 

Ndihma mund të jetë e suksesshme dhe e pasuksesshme. Ndihma e pasuksesshme do 

të ekzistojë atëherë kur personi, të cilit i është dhënë ndihma nuk e ka kryer veprën penale ose 

nuk ka tentuar ta kryejë apo nuk ka ndërmarrë veprime përgatitore të ndëshkueshme. 

Gjithashtu, do të konsiderohet se ekziston ndihma e pasuksesshme edhe në rastet kur kryesi i 

veprës penale fare nuk i ka shfrytëzuar veprimet e ndihmësit. P.sh. personi A veprën penale të 

vrasjes17 e kryen me revole dhe jo me thikën që ia ka dhënë ndihmësi; ose nëse personi A 

veprën penale të vjedhjes së rëndë,18 e kryen duke thyer dritaren dhe jo me çelësin fals që ia 

ka dhënë ndihmësi, etj. Meqë, KPRK nuk përmban ndonjë dispozitë ligjore, me të cilën do të 

rregullonte çështjen e ndëshkimit për ndihmë të pasuksesshme, andaj mund të konkludojmë se 

ndihma e pasuksesshme nuk ndëshkohet.   

Në paragrafin 1. të nenit 33 të KPRK-së, është parashikuar se kushdo që me dashje e 

ndihmon tjetrin për të kryer vepër penale dënohet më butë.  

Për shkak të natyrës së disa veprave penale dhe rrezikshmërisë së tyre, për të cilat jepet 

ndihma dhe për disa shkaqe kriminalo-politike, ndihma në disa raste në pjesën e posaçme të 

KPRK është parashikuar si vepër penale e posaçme apo e pavarur. Rastet e tilla janë :  

- Dhënia e ndihmës në vetëvrasje;19  

- Ndihma gruas shtatzënë për ta ndërprerë shtatzënësinë;20  

- Dhënia e ndihmës kryesit pas kryerjes së veprës penale;21  

- Mundësimi ose detyrimi në prostitucion;22  

- Dhënia e ndihmës personit të akuzuar nga tribunali ndëkombëtar penale;23etj.   

  

                                                           
16 Neni 380 i KPRK. 
17 Neni 172 i KPRK. 
18 Neni 315 i KPRK. 
19 Neni 177 i KPRK. 
20 Neni 178 i KPRK. 
21 Neni 380 i KPRK. 
22 Neni 234 i KRPK. 
23 Neni 381 i KPRK. 

5. Bashkimi kriminal   

 

Bashkimi kriminal është forma e katërt dhe më e rëndë e bashkëpunimit në kuptimin e 

ngushtë. Sipas të drejtës penale, termi bashkim kriminal nënkupton organizatën kriminale, 

përkatësisht grupin e personave, të cilët janë marrë vesh për të kryer vepër penale, rrjeti i 

personave me qëllime kriminale, si dhe format e tjera të ngjashme të bashkëpunimit për 

kryerjen e veprave penale.  

Në nenin 34, paragrafi 1. të KPRK, është përcaktuar nocioni i bashkimit kriminal, i cili 

manifestohet në rastet kur ndonjë person në mënyrë shprehimore ose të heshtur merret vesh 

me një apo me më shumë persona për të kryer ose për të nxitur kryerjen e një vepre penale të 

dënueshme me së paku 5 (pesë) vjet burgim dhe ndërmerr veprime përgatitore për realizimin 

e marrëveshjes së tillë, dënohet me dënimin e paraparë për atë vepër penale. 

Bashkimi kriminal, si institucion i përgjithshëm i së drejtës penale, është parashikuar 

me qëllim të inkriminimit të fazës më të hershme të kryerjes së veprës penale, në fazën e 

përgatitjes së veprës penale. Me këtë institucion, në fakt, ndëshkohen veprimet përgatitore, 

vepra këto që ndryshe quhen “delicta preparata”. Sipas dispozitës së lartcekur ligjore, 

personat hyjnë në zonën kriminale, pra ndëshkohen, vetëm nëse merren vesh, përkatësisht 

arrijnë marrëveshje që të kryejnë apo shtytin të tjerët për të kryer veprën penale të dënueshme 

me së paku 5 (pesë) vjet burgim dhe nëse ndërmarrin edhe veprime përgatitore për realizimin 

e marrëveshjes. 

Duke u bazuar në këtë dispozitë ligjore, te rastet e bashkimit kriminal, personi 

konsiderohet penalisht përgjegjës dhe dënohet, nëse janë plotësuar këto kushte: 

- kur ka arritur marrëveshje në mënyrë shprehimore apo të heshtur me një apo me më 

shumë persona që të kryejë vepër penale; 

- kur ka arritur marrëveshje me një apo me më shumë persona që të shtytin të tjerët të 

kryejnë vepra penale; 

- kjo marrëveshje në të drejtën penale konsiderohet relevante, vetëm nëse është kryer 

me dashje; 

- vepra penale për të cilën është arritur marrëveshja, duhet të jetë e dënuar me së paku 

5 (pesë) vjet burgim dhe 

- nëse me qëllim të kryerjes së veprës penale, për të cilën është arritur marrëveshja, 

janë ndërmarrë edhe veprime përgatitore për realizimin e marrëveshjs, p.sh. është bërë 

furnizimi me armë me qëllim të kryerjes së vrasjes, etj. 

Të gjitha këto kushte duhet të përmbushen në mënyrë kumulative për t’u konsideruar 

se ekziston bashkimi kriminal dhe që të mund të ndëshkohen personat për këtë formë 

bashkëpunimi.  

Është me rëndësi të theksohet, sipas KPRK-së, bashkimi kriminal, si formë e 

bashkëpunimit do të konsiderohet se ekziston dhe pjesëmarrësit e tij do të dënohen, edhe pse 

nuk është kryer apo nuk është tentuar të kryhet vepra penale, për të cilën janë marrë vesh, 

mjafton që të jetë arritur marrëveshja dhe që të jenë ndërmarrë veprime përgatitore me qëllim 

të realizimit të marrëveshjes. 

Duke e marrë për bazë faktin se bashkimi kriminal, për shkak të natyrës së tij, vështirë 

zbulohet dhe kryhet në mënyrë konspirative, në nenin 34, paragrafi 2. të KPRK-së, është 

parashikuar shprehimisht se gjykata mund ta zbusë dënimin apo ta lirojë nga dënimi personin 

i cili është penalisht përgjegjës në këto raste: 

- vullnetarisht heq dorë nga marrëveshja; 

- vullnetarisht ndërmerr veprime për parandalimin e ekzistencës së vazhdueshme të 

bashkimit kriminal ose të kryerjes së veprës penale në pajtim me qëllimet e saj; ose 

- vullnetarisht ia zbulon policisë njohuritë e marrëveshjes në kohën kur vepra penale e 

planifikuar ende mund të parandalohet. 

 

6. Marrëveshja për të kryer vepër penale  

 

 Forma e fundit e bashkëpunimit në kryerjen e veprës penale është marrëveshja për të 

kryer vepër penale. Marrëveshja për të kryer vepër penale është një institut ri në KPRK, me 

anë të së cilës inkriminohet vetë fakti i arritjes së marrëveshjes për të kryer vepër penale. Sipas 

nenit 35, paragrafi 1. të KPRK-së, kushdo që merret vesh me një apo me më shumë persona 

për të kryer vepër penale dhe një apo më shumë nga ata persona ndërmerr çfarëdo veprimi të 

rëndësishëm për kryerjen e veprës penale dënohet me dënimin e paraparë për atë vepër penale. 

Ndërsa në paragrafin 2. të këtij neni, është parashikuar se për qëllime të këtij neni, 

shprehja “veprim i rëndësishëm drejt kryerjes së veprës penale” nuk duhet të jetë veprim 

penal, por duhet të jetë hap i rëndësishëm përgatitor drejtë kryerjes së veprës penale të cilën 

personat janë pajtuar që ta kryejnë. 

 

7. Përfundimi 

 

 Siç është cekur edhe më parë, bashkëpunimit në të drejtën penale i kushtohet një 

rëndësi e posaçme, për faktin se kur vepra penale kryhet me pjesëmarrjen e shumë personave, 

është shumë më e rrezikshme se në rastet kur kryhet vetëm nga një person dhe për t’u 

konsideruar se ekziston bashkëpunimi në kryerjen e veprës penale, midis pjesëmarrësve duhet 

të ndodhë një lidhje e caktuar objektive dhe subjektive. Pra, nuk mjafton që në kryerjen e 

veprës penale të marrin pjesë dy ose më shumë persona, por, duhet që në mes tyre të ekzistojë 

edhe një marrëveshja paraprake lidhur me kryerjen e veprës penale. 

 Forma më e shpeshtë e bashkëpunimit është bashkëkryerja e cila ekziston nëse dy apo 

më shumë persona së bashku kryejnë veprën penale duke marrë pjesë në kryerjen e veprës 

penale ose thelbësisht duke i kontribuar kryerjes së saj në ndonjë mënyrë tjetër. 

 Përveç bashkëkryerjes, sipas të drejtës tonë penale, në bashkëpunim bëjnë pjesë edhe 

shtytja, ndihma, bashkimi kriminal dhe marrëveshja për të kryer vepër penale. 

Meqë në dispozitat ligjore të KPRK-së nuk është përcaktuar nocioni i shtytjes, atëherë 

sipas teorisë të së drejtës penale, shtytja përkufizohet si ndërmarrje e veprimeve të atilla me të 

cilat te personi tjetër me dashje shkaktohet ose forcohet vendimi për të kryer veprën penale. 

Në përgjithësi, veprimet me të cilat mund të kryhet ndihma janë të parashikuara në 

paragrafin 2. të nenit 33 të KPRK-së, mirëpo, nuk janë të kufizuara vetëm në to.   

Për shkak të rrezikshmërisë shumë të madhe të disa veprave penale dhe natyrës 

specifike të tyre, në disa raste, KPRK shtytjen dhe ndihmën i ka parashikuar si vepra penale të 

posaçme apo të pavarura. 

Si shtytja, ashtu edhe ndihma, mund të jenë të suksesshme apo të pasuksesshme. 

Bashkimi kriminal është forma më e rëndë e bashkëpunimit në kuptimin e ngushtë dhe 

nënkupton organizatën kriminale, përkatësisht grupin e personave, të cilët janë marrë vesh për 

të kryer vepër penale, rrjeti i personave me qëllime kriminale, si dhe format e tjera të ngjashme 

të bashkëpunimit për kryerjen e veprave penale. 

Një formë e re e bashkëpunimit që është parashikuar në KPRK, është edhe marrëveshja 

për të kryer vepër penale, përmbajtja e së cilës është parashikuar në nenin 35 të KPRK-së. 

